Y Gwr sydd ar y Gorwel

Nid eiddil pob eiddilwch,

Tra dyn, nid llychyn pob llwch;
Ac am hynny, Gymru, gwél

Y gwr sydd ar y gorwel,

Y miniog ei ymennydd,

Y ffwl anfeidrol ei ffydd.

Ar ei wedd mae 6l breuddwyd,
Yn y llais mae’r pellter llwyd.
Ond ei ddysg a’i ddistaw ddod
Ni wybu ei gydnabod,

Fel y Gwr eithafol gynt

Fu ar drawst farw drostynt.

Y gwrol un a gar wlad

A gwerin na fyn gariad.
Naddodd ei galon iddi

A chell oedd ei diolch hi.

Am wir act o Gymreictod
Ennill ei chledd yn lle’i chlod.

Gymru ddifraw, daw y dydd

Y gweli dy gywilydd.

Ni all swn ennill senedd,

Ni ddaw fyth heb newydd fedd.
Ac am hynny, Gymru, gwél

Y gwr sydd ar y gorwel.

